
  Putzmarie




   




  Dat wier eis een tähmlich rieker Geschäftsmann, den’n is de Fru krank worn. As de Fru nu markt hät, dat ehr End kamen is, dor hät sei ehr eenzig Dochter tau sich an dat Bett ropen un seggt:




  „Leew Kind, bliew fromm un gaud, denn ward de leew Gott di ümmer bistahn un ick ward von’n Häben up di runnerkieken un ümmer för di dor sin.“




  Denn hät sei de Oogen för ümmer taumakt un is in Rauh inschlapen. Dat Mäken is jeden Dag up den’n Kirchhoff tau dat Graw von ehr Mudder gahn, hät Blaumen henbröcht un is fromm un gaud bläwen.




  As de Winter kamen is, hät de Schnei dat Graw mit ne witte Deck taudeckt un as de Sünn in’n Frühjohr allens wedder wechdöcht hät, dor nähm sich de Mann ne anner Fru. Disse Fru har twee Döchter mit in dat Hus bröcht, de schön un witt von Angesicht wiern, öwer garstig un schwart in ehr Hart. Dor is ne schlimme Tied för dat Stiefkind anbraken.




  De beeden Döchter häm seggt:




  „Sall disse dömliche Putze bi uns in‘e Stuw sitten? Wegger Brot un Botter äten will, möt sich dat ook verdein. Rut mit de Putzmarie!“




  Sei häm ehr ehre schönen Kleeder wechnahm un ehr een griesen, ollen Kittel antreckt un ehr olle Schauh gäwen.




  „Kiek eis, wur herrlich sich uns Schönheit rutputzt hät!“,

